
ABSTRAK 

 

 

Kajian ini bertujuan mengukur keupayaan daya tampung fizikal dan sosio-psikologi 

bagi Plaza Angsana, Stulang Laut dan Danga Bay di Johor Bahru. Data primer 

diperoleh melalui soal selidik, pemerhatian dan temu bual ringkas bersama responden. 

Seramai 367 orang pelancong dan pelawat domestik yang membuat kunjungan ke 

pusat pelancongan dipilih secara rawak sebagai responden kajian. Keupayaan daya 

tampung fizikal bagi ketiga-tiga pusat pelancongan ini dikira berdasarkan formula 

yang dicadangkan oleh Ceballos. Keupayaan daya tampung dari segi sosio-psikologi 

pula diukur berdasarkan nilai min yang diperoleh daripada tahap kepuasan pelancong 

terhadap fasiliti yang disediakan. Ujian Kruskal-Wallis H digunakan untuk 

membandingkan persepsi antara tiga kumpulan responden berkenaan fasiliti yang 

disediakan. Dapatan kajian menunjukkan ketiga-tiga pusat pelancongan ini tidak 

mempunyai masalah dari segi keupayaan daya tampung fizikal berdasarkan formula 

yang diimplementasi. Sementara itu dapatan bagi keupayaan daya tampung dari segi 

sosio-psikologi, ketiga-tiga lokasi pelancongan menunjukkan responden mempunyai 

pandangan berbeza-beza terhadap fasiliti yang disediakan. Kajian ini menunjukkan 

pusat pelancongan bandar mengalami kekurangan dari segi nilai atribut sehingga 

gagal  untuk menarik pelancong membuat kunjungan semula. Oleh itu, strategi 

pemasaran yang efektif perlu dilaksanakan agar tiga pusat pelancongan bandar ini 

mampu bertahan walaupun menghadapi persaingan yang sengit dari pusat 

pelancongan bentuk lain di Johor Bahru. 

THE PHYSICAL AND SOCIO-PSYCHOLOGY CARRYING 

 CAPACITY: A CASE OF TOURISM CITIES IN JOHOR BAHRU 

 

ABSTRACT 

 

The purpose of this research was to measure the physical and socio-psychology 

carrying capacity for Plaza Angsana, Stulang Laut, and Danga Bay in Johor Bahru. 

The primary data were collected through questionnaires, observation and a short 

interview with the respondents. A total of 367 domestic tourists and visitors who 

visited the tourism cities were chosen randomly as respondents. The physical carrying 

capacity for these three particular research sites was calculated using the formula 

suggested by Ceballos. The socio-psychology carrying capacity was calculated based 

on the mean value gathered through the tourists satisfaction based on the facilities 

provided. Kruskal-Wallis H test was used to compare the perception between these 

three groups on the facilities provided. The result showed that all these tourism cities 

have no physical carrying capacity problem based on the formula implemented. 

Meanwhile the result for socio-psychology carrying capacity showed that respondents 

have different opinions about the facilities provided. This study implicated that the 

tourism cities are lacking in terms of their attribute values until they fail to attract 

tourists to revisit. Thus, an effective marketing strategy needs to be used so that all 

these tourism cities will be sustainable although facing stiff competition from other 

tourism spots in Johor Bahru.   

BAB 1 

 

 

 

 

PENGENALAN 

 

 

 

 

1.1 Latar Belakang Kajian 

 

Sektor pelancongan merupakan salah satu industri perkhidmatan yang kian 

berkembang pesat dan merupakan sektor kedua terpenting kepada ekonomi negara 

Malaysia selepas sektor pembuatan (Badaruddin, 2008). Sektor ini menjadi 

penyumbang penting dalam pendapatan negara. Pada tahun 2012, sektor ini telah 

menyumbang sebanyak 11.7 peratus dalam KDNK melalui ketibaan sebanyak 33 718 

600 orang pelancong ke Malaysia (Jabatan Perangkaan Malaysia, 2013). Hasil 

pengeluaran yang diperoleh daripada sektor ini dijangka meningkat kepada 1.8 bilion 

menjelang tahun 2020 (Rosniza Aznie et al., 2012). Perkembangan sektor 

pelancongan turut mempengaruhi sektor-sektor perkhidmatan yang lain seperti 

perusahaan perhotelan, penginapan, pengangkutan, perkhidmatan dan kemudahan 

infrastruktur dengan menyediakan guna tenaga berkaitan dengan industri pelancongan 

sebanyak 16.4 peratus pada tahun 2012 (Jabatan Perangkaan Malaysia, 2013). 

Malaysia sedang giat dalam mempelbagaikan jenis produk pelancongan yang 

berkualiti bagi merangsang permintaan pelancong sama ada di peringkat antarabangsa 

atau domestik.  

 

Pelancongan dapat dibahagikan kepada dua jenis iaitu pelancongan domestik 

dan pelancongan antarabangsa. Kajian ini tertumpu kepada pelancongan domestik 

yang merupakan salah satu komponen penting dalam pelancongan negara. 

Pelancongan domestik telah bermula di negara Malaysia sejak tahun 1960-an dan 

1970-an (Badaruddin, 2010). Pada peringkat awal, perkembangan sektor pelancongan 

domestik tidak mendapat sambutan yang baik daripada masyarakat tempatan 

terutamanya dalam kalangan orang Melayu kerana aktiviti pelancongan dikaitkan 

dengan punca menularnya “budaya kuning”, ketagihan ganja, kejatuhan dalam nilai-

nilai murni serta masalah sosial yang lain. Namun, sektor pelancongan domestik ini 

mula berkembang pesat selepas kempen Tahun Melawat Malaysia yang pertama dan 

kedua yang diadakan pada tahun 1990 dan 1994. Melalui kempen ini, aktiviti 

melancong telah dijadikan sebagai satu budaya dalam kalangan rakyat Malaysia untuk 

menikmati khazanah alam semula jadi dan buatan manusia. Pelancong 

domestik/pelawat domestik di negara Malaysia lebih gemar untuk bercuti ke bandar-

bandar besar seperti Kuala Lumpur, Melaka dan Pulau Pinang yang telah 

diisytiharkan sebagai bandar warisan dunia, pusat-pusat peranginan seperti tanah 

tinggi Cameron dan Genting serta pulau-pulau peranginan seperti Langkawi, Redang 

dan Pangkor. Salah satu jenis pelancongan yang mendapat perhatian daripada 

pelancong domestik ialah pelancongan bandar (Badaruddin, 2010).  

Pelancongan bandar adalah sejenis pelancongan yang berasal dari negara 

Eropah yang kini sedang mendapat perhatian di persada dunia. Ashworth (1992) 

menyatakan bahawa pelancongan bandar ini terbentuk hasil daripada gabungan dua 

konsep yang berlainan iaitu konsep bandar dan konsep pelancongan. Pelancongan 

bandar bukan sahaja mendatangkan manfaat kepada ekonomi dan masyarakat dalam 

bandar, malah memodenkan landskap persekitaran bandar itu sendiri. Menurut King 

dan Jago (2003), pelancongan bandar adalah aktiviti yang dilakukan oleh pelancong 

di kawasan metropolitan yang dikategorikan sebagai kawasan tumpuan populasi dan 

melibatkan interaksi antara pelancong dengan persekitaran bandar. Bandar itu sendiri 

mempunyai keunikan dari segi fungsi yang khusus dan kepelbagaian dalam 

perkhidmatan yang ditawarkan seperti sejarah dan budaya, keunikan cara hidup 

penduduk tempatan, seni bina bangunan, pusat membeli-belah, restoran dan 

sebagainya. Pelbagai jenis kemudahan infrastruktur dan fasiliti disediakan di kawasan 

bandar untuk memenuhi keperluan penduduk dan sekaligus dengan kehendak 

pelancong. Maka bandar tersebut mampu untuk menarik kemasukan pelancong bagi 

pelbagai tujuan seperti urusan perniagaan, mesyuarat, VFR, hiburan atau minat 

tertentu pelancong dalam aktiviti sukan, pendidikan dan kebudayaan (Ashworth, 

2012). 

 

Manfaat pelancongan bandar yang tidak terhingga menyebabkan kebanyakan 

bandar sedang dibangunkan dengan pelbagai strategi untuk menarik kemasukan 

pelancong. Hal ini kerana strategi pembangunan pelancongan bandar menyumbang 

secara signifikan dalam ekonomi bandar tersebut. Contohnya, strategi pembentukan 

imej selepas musim sukan Olimpik pada tahun 1984 bagi bandar Los Angeles, strategi 

pelancongan yang efisien sejak tahun 1990-an bagi bandar Barcelona dan strategi 

penjenamaan bandar yang efisien bagi bandar Bilbao, mendatangkan impak positif 

kepada ekonomi bandar-bandar tersebut secara langsung (Uysal, 2013). Selain itu, 

pelancongan bandar menjadi alat untuk menstabilkan kemerosotan ekonomi di bandar 

New York. Dianggarkan bahawa perbelanjaan pelancong di bandar New York pada 

tahun 2012 adalah sebanyak $36.9 billion yang terdiri daripada $10 billion untuk 

perkhidmatan penginapan, $8 billion bagi membeli-belah, $6.8 billion bagi 

pengangkutan, $4.2 billion bagi seni, rekreasi dan hiburan, $7.4 billion bagi makanan 

dan minuman serta sebanyak $500 million untuk lain-lain. Hasil daripada 

perbelanjaan pelancong menyumbang $3.3 billion kepada cukai bandar pada tahun 

2012 (NYC & Company, 2012). Berdasarkan Laporan Tahunan UNWTO (UNWTO, 

2012), sektor pelancongan bandar menyumbang sebanyak lima peratus kepada KDNK 

dan 81 negara yang tersenarai dalam laporan mengesahkan bahawa peluang pekerjaan 

telah meningkatkan dalam sektor pengangkutan sejak lima tahun kebelakangan ini. 

Peningkatan peluang pekerjaan dalam sektor pengangkutan dikaitkan dengan 

perkembangan bandar sebagai destinasi pelancongan. Maka jelaslah bahawa 

pelancongan bandar membawa banyak manfaat dari segi ekonomi, fizikal dan sosial. 

 

 

1.2 Pernyataan Masalah 

 

Kini aktiviti pelancongan lebih tertumpu pada perjalanan dalam negara iaitu 

pelancongan domestik. Masyarakat yang tertekan dengan beban kerja rutin, membuat 

pilihan untuk terlibat dalam tempoh percutian yang singkat iaitu meluangkan cuti 

hujung minggu dengan mengunjungi bandar-bandar  utama seperti Kuala Lumpur, 

Melaka, Pulau Pinang dan Johor Bahru yang mempunyai daya tarikan tersendiri. 

Perjalanan pelancong dalam negara dianggarkan telah meningkat sebanyak 30 peratus 

iaitu daripada 12.3 juta pada tahun 2000 kepada 16 juta pada tahun 2005 (Badaruddin, 

2010).  

 

Kajian ini tertumpu pada pelancong domestik/pelawat domestik yang 

mengunjungi pusat-pusat pelancongan dalam bandar Johor Bahru seperti Danga Bay, 

Stulang Laut dan Plaza Angsana. Bandar raya Johor Bahru merupakan antara bandar 

yang terkenal di Malaysia dengan keunikan tersendiri seperti syurga membeli-belah, 

tarikan warisan budaya dan sebagainya (Nurzeti Abdul Rahman, Hasniza Abdullah 

dan Nurul Huda Hashim, 2009). Penyelidik memilih bandar Johor Bahru kerana 

bandar Johor Bahru merupakan salah satu destinasi tumpuan utama pelawat domestik 

yang mewakili negeri Johor pada tahun 2016 (Jabatan Perangkaan Malaysia, 2016). 

Tambahan pula, bandar Johor Bahru dikenali sebagai “Gerbang Selatan” ke Johor dan 

Malaysia dalam kalangan pelancong antarabangsa dari negara Singapura (MTPN 

Johor, 2008). Maka jelaslah bahawa bandar Johor Bahru menerima kedatangan 

pelancong dan pelawat domestik yang pesat. Apabila pelancong domestik/pelawat 

domestik sanggup untuk membuat perjalanan ke bandar raya Johor Bahru untuk 

menghabiskan cuti hujung minggu di pusat-pusat pelancongan yang terkenal, maka 

wujud beberapa persoalan di minda penyelidik. Persoalan pertama yang timbul adalah 

mengenai jenis responden yang mengunjungi ke tiga-tiga destinasi pelancongan 

bandar di Johor Bahru. Persoalan kedua pula berkaitan pusat-pusat pelancongan itu 

sendiri iaitu sejauh mana pusat-pusat pelancongan tersebut dapat menampung jumlah 

pelancong domestik/pelawat domestik pada suatu masa tertentu. Persoalan ketiga 

yang timbul adalah berkaitan sama ada infrastruktur dan perkhidmatan yang 

disediakan di pusat pelancongan tersebut dapat memberi kepuasan maksimum kepada 

pelancong domestik/pelawat domestik yang berkunjung. Maka persoalan-persoalan 

ini hanya dapat dijawab dengan menentukan keupayaan daya tampung dari segi 

fizikal-infrastruktur dan sosio-psikologi bagi pusat-pusat pelancongan di bandar Johor 

Bahru.  

 

Jika pusat-pusat pelancongan di bandar Johor Bahru digunakan melebihi 

keupayaan daya tampung, maka ia akan mengakibatkan beberapa masalah seperti 

masalah alam sekitar, masalah berkaitan dengan perubahan sosial dan aktiviti 

ekonomi. Maka ia akan menurunkan kualiti perkhidmatan secara keseluruhannya. 

Adakalanya penerimaan jumlah pelancong yang berlebihan pada suatu masa, 

menyebabkan tempat tersebut mengalami kesesakan manusia. Contohnya, pusat 

pelancongan seperti Danga Bay, Stulang Laut, City Square dan Pasar Karat yang 

terletak berhampiran pusat bandar Johor Bahru sering mengalami kesesakan pada cuti 

hujung minggu. Keadaan sebegini jelas terbukti di pusat pelancongan di Venice. 

Venice merupakan salah sebuah bandar bersejarah yang sedang menerima tekanan 

pelancongan sehingga menyebabkan masalah kesesakan manusia. Montanari dan 

Muscara (1995) mendapati Venice menjadi tepu pada musim panas dan musim Easter 

kerana bandar Venice dikunjungi lebih daripada 60 000 orang pelawat dalam sehari. 

Maka ini mewujudkan persaingan sengit antara penduduk setempat Venice dan 

pelawat dalam menggunakan ruangan di bandar bersejarah ini. Manakala Russo 

(2002) pula mendapati bandar Venice tidak dapat menguruskan pelawat secara efisien 

kerana pelancong terpaksa menghabiskan masa hanya untuk beratur di tempat-tempat 

menarik dan kehilangan peluang untuk melihat tempat tarikan budaya yang kurang 

dikenali.  

Seterusnya, penggunaan melebihi keupayaan daya tampung juga mewujudkan 

masalah infrastruktur. Jumlah pelancong yang terlalu ramai pada suatu masa akan 

menyebabkan pengangkutan awam di bandar raya dipenuhi oleh orang. Maka 

pelancong akan mengambil keputusan alternatif untuk menggunakan kenderaan 

persendirian. Rentetan daripada ini, jalan raya dan lebuh raya mengalami kesesakan 

lalu lintas dan pusat pelancongan pula tidak dapat menyediakan tempat letak kereta 

yang secukupnya. Keadaan sebegini telah wujud di pusat pelancongan di bandar 

Maharashtra, India iaitu para pelancong terpaksa menunggu selama empat hingga 

lima jam kerana kesesakan lalu lintas pada hujung minggu (Patil dan Lata, 2008). 

Manakala kajian di sebelah utara Portugal pula mendapati kawasan pinggir pantai 

digunakan secara berlebihan untuk menampung jumlah tempat letak kereta 

berbanding dengan menampung jumlah pelancong (Silva, Alves dan Rocha, 2007). 

Pinggir pantai tersebut mampu untuk menampung 800 orang pengguna pada suatu 

masa tetapi angka ini telah merosot kepada 280 orang pengguna. Hal ini kerana 

ruangan pinggir pantai yang sedia ada bukan digunakan untuk tujuan pelancongan, 

malah digunakan untuk menampung tempat letak kereta kerana hanya 80 tempat 

sahaja disediakan. Tempat letak kereta yang diperlukan sebenarnya adalah sebanyak 

230 tempat. Maka daya tampung bagi pantai yang berpotensi berkurangan daripada 

800 orang pengguna kepada 280 orang pengguna.  

 

Selain itu, penggunaan melebihi had juga boleh menyebabkan fasiliti yang 

sedia ada di pusat-pusat pelancongan tidak dapat menampung keperluan pengguna 

yang ramai sehingga menjejaskan kebersihan kawasan tersebut. Contohnya, kehadiran 

jumlah pelancong yang terlalu ramai di Pantai Teluk Kemang di Port Dickson pada 

musim tertentu menyebabkan sampah-sarap bertaburan dan kemudahan-kemudahan 

yang disediakan rosak (Mohd Azlan Abdullah, Noraziah Ali, Rosniza Aznie Che 

Rosa, Mohd Fuad Mat Jali dan Azahan Awang, 2012). Oleh itu, keupayaan daya 

tampung bagi pusat pelancongan seperti Danga Bay, Stulang Laut dan Plaza Angsana 

perlu dikenal pasti agar mutu pengalaman pelancong sentiasa dapat dijamin serta 

pihak pengurus dapat  menguruskan pusat-pusat pelancongan ini secara lebih efisien 

melalui strategi pelancongan mampan. 

 

 

1.3 Persoalan Kajian 

 

1. Siapakah yang membuat kunjungan ke tiga-tiga destinasi pelancongan 

bandar di Johor Bahru? 

2. Apakah trend kedatangan pelancong domestik/pelawat domestik ketiga-

tiga destinasi pelancongan bandar di Johor Bahru? 

3. Adakah pusat-pusat pelancongan yang terletak di bandar Johor Bahru 

mempunyai keupayaan untuk menampung jumlah pelancong dari segi 

aspek fizikal, fasiliti dan infrastruktur pada cuti hujung minggu?  

4. Bagaimanakah persepsi pelancong domestik/pelawat domestik terhadap 

perkhidmatan dan kemudahan yang disediakan di pusat pelancongan 

Danga Bay, Stulang Laut dan Plaza Angsana dalam bandar Johor Bahru? 

5. Apakah impak penggunaan pusat pelancongan melalui pendekatan 

keupayaan daya tampung? 

 

Maka persoalan ini akan dijawab melalui objektif kajian khusus seperti di bahagian 

berikutnya. 

1.4  Objektif Kajian 

Umum atau matlamat: 

Objektif umum kajian ini adalah mengenal pasti sejauh mana pusat-pusat pelancongan 

di bandar raya Johor Bahru mempunyai keupayaan daya tampung dan bersedia 

dengan kemudahan infrastruktur yang mencukupi sebagai persediaan kepada destinasi 

pelancongan bandar yang akan dikunjungi oleh pelancong. 

 

Khusus: 

I. mengenal pasti jenis responden iaitu sama ada  pelancong domestik atau 

pelawat domestik yang membuat kunjungan ketiga-tiga destinasi 

pelancongan bandar di Johor Bahru iaitu Danga Bay, Plaza Angsana dan 

Stulang Laut, 

II. mengenal pasti trend kedatangan pelancong domestik/pelawat domestik 

ketiga-tiga destinasi pelancongan bandar di Johor Bahru iaitu Danga Bay, 

Plaza Angsana dan Stulang Laut,  

III. mengukur tahap keupayaan daya tampung dari segi fizikal dan sosio-

psikologi di ketiga-tiga pusat pelancongan di atas,  

IV. membandingkan keupayaan daya tampung antara ketiga-tiga pusat 

pelancongan tersebut, 

V. menilai impak penggunaan ketiga-tiga pusat pelancongan melalui 

pendekatan keupayaan daya tampung.  

 

 


